
Agtergrond

‘n Ingeligte toestemmingsbrief/-vorm is ‘n regsdokument wat die Universiteit van Pretoria en sy navorsers vrywaar van moontlike regstappe wat kan volg op die bekendmaking van navorsingsresultate. 

Daar word van navorsers verwag om ‘n etiese kode na te volg wat persone se regte respekteer, kommunikasie in die navorsingsveld bevorder en geleenthede vir verdere navorsing bied. 

Die etiek rakende die gebruik van mense as navorsingsobjekte moet met die nodige omsigtigheid benader word. Die beginsels wat die riglyne vir etiese behoorlikheid onderlê, is eenvoudige beginsels - dié van regverdigheid, eerlikheid en openheid van voorneme. Daar kan uiteraard van geen persoon verwag word om deel te neem aan navorsing wat kan lei tot selfvernedering, verleentheid of ‘n skending van etiese of morele standaarde of beginsels nie (Leedy, 1997:116). Leedy (op cit.) wys daarop dat elke navorser moet hou by die onderneming wat gemaak is teenoor diegene wat bydra tot die navorsingspoging. Geen navorsing mag ooit gedoen word indien die omstandighede nie die (verkieslik skriftelike) openbaarmaking van doelwitte en doelstellings toelaat nie. Verder mag geen persoon onder ‘n wanindruk gebring word ten einde hom/haar te oorreed om aan die navorsing deel te neem nie – alle deelnemers moet op die hoogte wees van die implikasies van deelname en wat van hulle verwag word. 

Voorgestelde inhoud: Ingeligte toestemmingsbrief/-vorm

Volgens Maxwell en Satake (1997:216) en Stein en Cutler (1997:211) moet die volgende inligting in ‘n ingeligte toestemmingsdokument verskyn: 

1. ‘n Opskrif, wat die naam en adres van die departement en die instansie (Universiteit van Pretoria - briefhoof) bevat, asook die navorser(s) se naam/name en  kontak-besonderhede. (Moet dus op ’n briefhoof wees).
2. Titel van die ondersoek.
3. Doel van die ondersoek.
4. Prosedures: verduideliking van die prosedures wat gevolg word en die doel daarvan; die aard van aktiwiteite soos kliniese toetse en die invul van vraelyste; die tyd daarvoor benodig; skedule vir deelname; duur van die studie, ens.
5. Risiko’s en moontlike ongemak, bv. mediese risiko’s, uitputting.

6. Voordele: persoonlike voordele of voordele vir die gemeenskap. Dit sluit ook finansiële voordele (indien enige) in.
7. Regte van deelnemers: deelname is vrywillig, deelnemers mag te enige tyd sonder benadeling uit die studie onttrek.
8. Vertroulikheid: die versekering dat alle inligting as vertroulik beskou word en dat anonimiteit verseker word, ‘n onderneming dat data vernietig sal word indien ‘n deelnemer hom/haar aan die studie onttrek en die identifisering van alle persone wat toegang tot die data sal hê.
9. Indien enige twyfel by die proefpersone (of in die geval van ‘n minderjarige, die ouer/voog) ontstaan of enige verduideliking verlang word, moet die reg van toegang tot die navorser duidelik gestel word. Die navorser moet ook onderneem om enige navrae te beantwoord. 

Algemene riglyne
Die ingeligte toestemmingsbrief/-vorm moet
· op ’n UP briefhoof wees

· in ‘n styl en register geskryf word wat vir ‘n leek verstaanbaar is;
· op so ‘n wyse geformuleer wees dat die persoon nie (onbewustelik) van sy wettige regte afstand doen nie, of dat die navorser of instansie van aanspreeklikheid vir nalatigheid gevrywaar word nie;
· deur elke proefpersoon (of deur die ouer/voog in die geval van ‘n minderjarige) en die navorser onderteken word, die plek en datum van ondertekening bevat en deur die navorser bewaar word vir 10 jaar;
· aan elke proefpersoon gegee te word.

